Հիմնավորում

«Հայաստանի Հանրապետության կառավարության 2002 թվականի  նոյեմբերի 28-ի N 1917-Ն որոշման մեջ փոփոխություններ եվ լրացում կատարելու մասին» ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Իրավական ակտի ընդունման անհրաժեշտությունը 

Հայաստանի Հանրապետության արդարադատության նախարարության աշխատանքի վերլուծությունը վկայում է այն մասին, որ աշխատակազմի աշխատանքն առավել արդյունավետ և համակարգված դարձնելու, Հայաստանի Հանրապետության օրենսդրությամբ նախարարությանը վերապահված խնդիրներն ու գործառույթները լիարժեք իրականացնելու նպատակով աշխատակազմի կառուցվածքային ստորաբաժանումներում անհրաժեշտ է կատարել մի շարք փոփոխություններ: 

2. Ընթացիկ իրավիճակը և խնդիրները 
Նախարարության աշխատակազմի կառուցվածքային ստորաբաժանումներ հանդիսացող մի շարք վարչություններ ու բաժիններ իրենց վերապահված բնագավառներում աշխատանքի պատշաճ կազմակերպման համար կարիք ունեն վերակազմակերպման: Դրա արդյունքում կստեղծվեն որոշակի թվով կառուցվածքային միավորներ, իսկ որոշներն էլ կմիավորվեն և կապահովեն աշխատանքի այնպիսի ծավալ, որը ներկայիս գործող կառուցվածքը չի կարող լիարժեքորեն իրականացնել:

3. Կարգավորման նպատակը և բնույթը
Նախարարության կառուցվածքային ստորաբաժանումներում  անհրաժեշտ են կատարել փոփոխություններ քանի որ.

Օրենսդրության վերլուծության և կատարելագործման վարչությունը ընդլայնել է իր գործառույթները, ներառվել են լրացուցիչ ոլորտներ, որոնք նախկինում վերապահված են եղել այլ ստորաբաժանումների: Միաժամանակ, Հայաստանի Հանրապետության իրավական և դատական բարեփոխումների 2012-2016 թվականների ռազմավարական ծրագրով, Մարդու իրավունքների պաշտպանության ազգային ռազմավարությամբ, ինչպես նաև ՀՀ կառավարության 2014 թվականի գործունեության միջոցառումների ծրագրով և գերակա խնդիրներով ՀՀ արդարադատության նախարարությանն են վերապահվել մի շարք միջոցառումներ, որոնց զգալի մասը պետք է կենսագործվի օրենսդրության վերլուծության և կատարելագործման վարչության կողմից: Արդյունքում վարչության գործունեության ոլորտը դարձել է առավել ընդգրկուն:

Անձնակազմի կառավարման բաժինն իրականացնում է նախարարության կենտրոնական ապարատի, ինչպես նաև առանձնացված ստորաբաժանումների՝ իրավաբանական անձանց պետական ռեգիստրի գործակալության, քաղաքացիական կացության ակտերի գրանցման գործակալության, իրավական ակտերի փորձաքննության գործակալության, օրինականության վերահսկողության տեսչության՝ նախարարի գործառույթներից բխող կադրային աշխատանքները: Անձնակազմի կառավարման բաժնի գործառույթների մեջ է մտնում նաև դատական ակտերի հարկադիր կատարման ծառայության, քրեակատարողական ծառայության ծառայողների վերապատրաստման ծրագրի կազմումը, վերապատրաստման գործընթացի իրականացումը, հատուկ ուսուցման ծրագրերի կազմումը, հատուկ ուսուցման գործընթացի իրականացումը, վերապատրաստման և հատուկ ուսուցման ժամանակացույցերի կազմումը, օրենքով սահմանված դեպքերում ծառայողների նկատմամբ խրախուսանքի ու կարգապահական պատասխանատվության միջոցների կիրառման հետ կապված անհրաժեշտ աշխատանքների իրականացումը, դատական ակտերի հարկադիր կատարման ծառայության, քրեակատարողական ծառայության՝ նախարարի գործառույթներից բխող կադրային աշխատանքների իրականացումը: Այսինքն, յուրաքանչյուր տարվա կտրվածքով անձնակազմի կառավարման բաժինն իրականացնում է մոտավորապես 200 քրեակատարողական ծառայողների նկատմամբ խրախուսանքի միջոցների կիրառման, 2000 քրեակատարողական ծառայողների հատուկ ուսուցման, 700 քրեակատարողական ծառայողների վերապատրաստման հետ կապված անհրաժեշտ աշխատանքների իրականացում: Անձնակազմի կառավարման բաժինն իրականացնում է նաև Նոտարիատի՝ նախարարի գործառույթներից բխող կադրային աշխատանքները: Ընդ որում,  Նոտարիատը բաղկացած է 102 հաստիքային միավորից: Անձնակազմի կառավարման բաժինը կազմակերպում է նաև սնանկության գործերով կառավարիչների ատեստավորման գործընթացը, ՀՀ նախարարության ենթակայության պետական ոչ առևտրային կազմակերպությունների տնօրենների մրցույթների և ատեստավորման գործընթացները, նոտարների թարգմանիչների և նոտարների թեկնածուների որակավորման նախապատրաստական աշխատանքները: Այսպիսով, ակնհայտ է դառնում, որ անձնակազմի կառավարման բաժնի աշխատանքային հագեցվածությունը բավականին մեծ է, ուստի անհրաժեշտություն է առաջանում բաժինը վերակազմակերպելու վարչության: 

  
Միջազգային իրավական հարաբերությունների վարչությունն անհրաժեշտ է վերակազմակերպել Միջազգային իրավական փոխօգնության և արտաքին կապերի վարչության, որն իր հերթին հնարավորություն կտա միջազգային համագործակցությունը բարձրացնել որակապես նոր մակարդակի վրա, իրավական օգնությունն արդյունավետ իրականացնելու նպատակով՝ իրականացնել հնարավորինս մանրակրկիտ վելուծություն և վիճակագրություն, որը թույլ կտա բացահայտել իրավական օգնության տրամադրման հետ կապած բացթողումները, հնարավորություն կընձեռի օտարերկրյա պետությունների հետ քննարկել առավել հաճախ ծագող խնդիրները և գտնել դրանց լուծումները: 

Ինչպես շատ այլ պետական կառավարման մարմիններ, արդարադատության նախարարության աշխատակազմը ևս կարիք ունի առաջին բաժնի, որը կապահովի նախարարության աշխատակազմի գաղտնի գործավարությունը, կիրականացնի աշխատակազմ պաշտոնական գաղտնի փաստաթղթերի ընդունման, գրանցման գործառույթները:
 
Արխիվային բաժինը կապահովի նախարարության կառուցվածքային և առանձնացված ստորաբաժանումների, մասնավորապես՝ նոտարական համակարգի, իրավաբանական անձանց պետական գրանցման ռեգիստրի,  քրեակատարողական ծառայության, դատական ակտերի հարկադիր կատարման ծառայության, իրավական ակտերի փորձաքննության գործակալության և այլ ստորաբաժանումների փաստաթղթերի արխիվացումը:

 
Արդարադատության նախարարության աշխատակազմի տնտեսական բաժինը իրականացնում է և կենտրոնական, և առանձնացված ստորաբաժանումների՝  նախարարության կանոնադրությամբ իրեն վերապահված աշխատանքները, սակայն բաժնի հաստիքների թվաքանակը թույլ է տալիս բաժինը վերակազմակերպել վարչության, ինչի շնորհիվ աշխատանքները կտարանջատվեն և հավասարապես կբաշխվեն համապատասխան բաժինների միջև:

Տեղեկատվության և հասարակայնության հետ կապերի բաժինը տեղեկատվության և հասարակայնության հետ կապերի վարչության վերակազմակերպելը պայմանավորված է նախարարության տեղեկատվական քաղաքականության պատշաճ կազմակերպման և իրականացման, նախարարության գործունեության վերաբերյալ հասարակության իրազեկման և լուսաբանման աշխատանքների օպերատիվ, ամբողջական և առավել որակյալ կազմակերպման հետ:


Ֆինանսական և հաշվապահական հաշվառման բաժինների գործառույթները սերտորեն փոխկապակցված էն, ուստի  աշխատանքն ավելի համակարգված դարձնելու նպատակով անհրաժեշտ է  բաժինները միաձուլման եղանակով վերակազմակերպել մեկ վարչության:

Համակարգի իրավական ապահովման վարչությունը ևս ավելացրել է իր գործառույթների շրջանակը. ընդլայնվել են վարչության լիազորությունները, որոնք առիթ են տալիս նոր բաժիններ ստեղծելու և վարչությունը վերակազմակերպելու կազմակերպական իրավական վարչության:
Նախագծի 1-ին կետով նախատեսվող լրացումը պայմանավորված է Հայաստանի Հանրապետության կառավարության 2002 թվականի ապրիլի 30-ի N 488 որոշման 5-րդ կետի պահանջներով, համաձայն որոնց գործակալությունների և տեսչությունների կառուցվածքային ստորաբաժանում հանդիսացող բաժինը կարող է ունենալ առնվազն հինգ հաստիքային միավոր: Միաժամանակ հիշյալ որոշման 5.1-րդ կետի համաձայն առանձին դեպքերում ՀՀ կառավարության կողմից կարող են սահմանվել ՀՀ նախարարությունների աշխատակազմերի կառուցվածքային և առանձնացված ստորաբաժանումներին ներկայացվող այլ պահանջներ: Մասնավորապես` անհրաժեշտություն է առաջացել իրավական ակտերի փորձաքննության գործակալության ներկայիս 4 բաժինների փոխարեն ունենալ թվով 8 բաժիններ, որոնց ձևավորման հիմքում դրվում է իրավունքի այս կամ այն ճյուղին պատկանելու կոնցեպցիան, իսկ վերջիններիս աշխատողները առավելապես լինելու են մասնագիտացված իրավունքի կոնկրետ մեկ կամ մի քանի որոշակի ոլորտներում: Միաժամանակ գործակալություն մուտքագրված իրավական ակտերի նախագծերը մակագրվելու են հաշվի առնելով կոնկրետ կառուցվածքային ստորաբաժանման ուղվածությունը` ինչը գործակալության ներկայիս կառուցվածքի դեպքում հնարավոր չէ լիարժեքորեն կիրառել: Նշված կառուցվածքի պարագայում որոշ բաժիններ կունենան 5-ից քիչ հաստիքային միավոր:
4.Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության արդարադատության նախարարության կողմից:
                    5.Իրավական ակտի կիրառման դեպքում ակնկալվող արդյունքը
       Իրավական ակտի ընդունմամբ ակնկալվում է ունենալ Հայաստանի Հանրապետության արդարադատության նախարարության աշխատակազմի գործառույթներին բնորոշ այնպիսի կառուցվածքային ստորաբաժանումներ, որոնք առավել արդյունավետ կիրականացնեն իրենց առջև դրված խնդիրներն ու գործառույթները:
